
Le-z-èizì l’an sèi 
 
L’an pa lo coadzo de s’aproutsì i boueuille di veladzo. 
Pouzoù si le groundan-e ou la cllenda di courtì 
Avèitchon de llouèn. 
Le ri son sensa éve 
E bièn son dézò téra 
É leur l’an sèi. 
 
Tsertson le pégne goille can t’arouze le courtì 
Ou t’ivie le trifolle. 
Lo béc iverte coueuillon le gotte 
Que tsizon di foille 
Tan pe se refritsé de la goufeuvva de l’itsatèn. 
 
Pouo-z-èizì… 
L’è passoù lo ten di ben si lo bor di ri 
A l’ombra di coudre é di pepeun. 
Bientoù vouèi gnencamì de bouèissòn pe fée lo nit. 
L’an tott’adeboù, 
De grou meur de pira é de simàn 
Vardon le prou caze soueudzo, caze plan 
Sensamì l’ombra d’eun fréno vergueleun. 
 
L’arozadzo a plodze 
L’è arrevoù tanque i qui di greuppe. 
L’éve cour dézò téra, 
L’ommo la comande 
É le-z-èizì l’an sèi. 

